
تعارف کتاب ٹی۔این۔بی 


ہندو مذہب کے مہاتماؤں کا قول ہے کہ "اہنسا پرمو دھرما" یعنی ایذا نہ پہنچانا ہی سچا دھرم ہے۔ جبکہ "اہنسا" اور "یدنیہ (قربانی)" کے مفہوم میں زمین و آسمان کا فرق ہے۔ جانوروں کی قربانی کا ذکر تو جابجا ہندو مذہب کی کتابوں میں موجود ہے۔


ولسن کالج بمبئی کے فارسی کے پروفیسر معین الدین احمد نے اسی موضوع یعنی "ہندوؤں کے مذہب میں قربانی" پر ہندو مذہبی کتب کے حوالے سے ایک کتاب بعنوان "ہندو دھرم میں یدنیہ" 1925ء میں تحریر کی تھی جو اس موضوع سے دلچسپی رکھنے والے قارئین، طلبا، محققین اور ریسرچ اسکالرز کے لیے تعمیرنیوز کی جانب سے پی۔ڈی۔ایف فائل کی شکل میں پیش ہے۔ تقریباً پونے دو سو صفحات کی اس کتاب کا حجم صرف 7 میگابائٹس ہے۔


کتاب کا ڈاؤن لوڈ لنک نیچے دیا گیا ہے۔  
  




یدنیہ (قربانی) سے متعلق باب کے چند اقتباسات ذیل میں ملاحظہ کیے جا سکتے ہیں ۔۔۔


یَدنِیہ کا مادہ "یج" ہے جس کے معنی قربانی کرنے کے ہیں۔ اسی مادہ سے "یدنیہ" اسم بنایا گیا ہے۔



بھگوت گیتا میں لکھا ہے:


میں ہی یدنیہ خور ہوں۔ میں ہی سب کا مالک ہوں۔ یعنی یدنیہ خود خدا ہے۔



اسی طرح بھگوت پران میں لکھا ہے:


اے ایشور تو ہی یدنیہ ہے۔ تو ہی ہومی ہے۔ تو ہی آگ ہے۔ تو ہی منتر ہے۔ تو ہی ہیزم ہے۔ تو ہی وربھ گھاس ہے۔ تو ہی پاتر (ظروف) ہے۔ تو ہی دمپتی (میاں بیوی جھبان) ہے۔ تو ہی دیوتا ہے۔ تو ہی اگنی ہوترم ہے۔ تو ہی سودھا (آبا و اجداد کا نذرانہ) ہے۔ تو ہی سومہ (ایک قسم کی منشی نباتات کا عرق جو قربانی میں پجاری لوگ پیا کرتے تھے) ہے۔ تو ہی گھی ہے۔ تو ہی یدنیہ پشو (قربانی کا جانور) ہے۔



بھگوت-4 میں لکھا ہے ۔۔۔


اے ایشور تیری ماہیت کو ہم نہیں جان سکتے۔ لیکن ان تین ویدوں کی پیدا کی ہوئی دھرم کی علامت یدنیہ سے جس کے اندر تو خود موجود ہے، ہم تجھے پہچانتے ہیں۔


خود برہما نے یدنیہ کا حکم دیا۔ اور یدنیہ برہما ہی کی نذر کی جاتی ہے۔ تمام مخلوقات کی ہستی یدنیہ پر منحصر ہے۔ اور یدنیہ کی مخلوقات پر۔


جو قربانی نہیں کرتا وہ اِس جہاں اور اُس جہاں دونوں سے محروم رہتا ہے (بھگوت گیتا و شانتی پروہ)۔ وید کے عالم گواہ ہیں کہ جو لوگ قربانی نہیں کرتے وہ دونوں جہانوں کو کھو دیتے ہیں۔


انسان کے ساتھ قربانی کو پیدا کر کے برہما نے ہدایت کی کہ یہ قربانی تمہاری مرادیں پوری کرنے والی ہے۔ یدنیہ کرو اور پھولو پھلو۔ یدنیہ کر کے تم دیوتاؤں کو نذرانہ دو۔ اور دیوتا تمہیں برکت دے کر نہال کریں۔


جو برہمن وید شاستر کے حکم کے مطابق قربانی کرتا ہے، اس کو ہرگز گناہ نہیں ہوتا اور اس کا درجہ قربانی کا کام کرنے سے نہیں گھٹتا بلکہ بڑھتا ہے اور وہ ذبیحہ کے ساتھ ساتھ بہشت میں جا پہنچتا ہے۔

